
Annotatsiya. Ushbu maqolada Malayziyada islomiy moliya tizimini rivojlantirish bo‘yicha 2024-yilda amalga oshirilgan 
asosiy siyosiy, tartibga soluvchi va institutsional tashabbuslar ilmiy jihatdan tahlil qilinadi. Tadqiqot Bank Negara Malaysia 
(BNM)ning yillik hisobotlari, Maqasid Shariat ballari tizimi (MSS), Qiymatga asoslangan vositachilik (Value-Based 
Intermediation — VBI) amaliyoti hamda yashil sukuk va SRI (Sustainable and Responsible Investment) obligatsiyalari 
bozorining kengayishi haqidagi ma’lumotlarga tayangan holda olib borilgan. Maqolada islomiy moliya tizimining iqtisodiy 
barqarorlikni ta’minlash, ijtimoiy adolatni mustahkamlash va ekologik muvozanatni qo‘llab-quvvatlashdagi o‘rni chuqur 
tahlil etilgan. Shuningdek, Malayziya tajribasi asosida islomiy moliya sektorida barqarorlik, moliyaviy inklyuziya va 
shariatga muvofiqlik tamoyillarini amaliy joriy etishning mexanizmlari yoritilgan.

Kalit soʻzlar: islomiy moliya, qiymatga asoslangan vositachilik, yashil sukuk, Shariat muvofiqligi, moliyaviy inklyuziya, 
Malayziya tajribasi.

Abstract. This article provides a scholarly analysis of the key political, regulatory, and institutional initiatives implemented 
in Malaysia in 2024 to develop the Islamic finance system. The study is based on data from Bank Negara Malaysia 
(BNM) annual reports, the Maqasid Shariah Scorecard (MSS), the practice of Value-Based Intermediation (VBI), as 
well as the expansion of the green sukuk and Sustainable and Responsible Investment (SRI) bond markets. The article 
offers an in-depth examination of the role of the Islamic finance system in ensuring economic stability, social justice, and 
environmental sustainability.

Key words: Islamic finance, value-based intermediation, green sukuk, Sharia compliance, financial inclusion, Malaysian 
experience.

Аннотация. В данной статье проводится научный анализ основных политических, нормативных и 
институциональных инициатив, реализованных в Малайзии в 2024 году с целью развития системы исламских 
финансов. Исследование основано на данных годовых отчетов Банка Негара Малайзии (BNM), системе оценки 
Мақасид Шариата (MSS), практике посредничества, основанного на ценностях (Value-Based Intermediation — VBI), 
а также на расширении рынка «зеленых» сукуков и облигаций SRI (устойчивых и ответственных инвестиций). В 
статье подробно анализируется роль исламской финансовой системы в обеспечении экономической стабильности, 
социальной справедливости и экологической устойчивости.

Ключевые слова: исламское финансирование, посредничество на основе стоимости, зеленый сукук, соответствие 
шариату, финансовая доступность, опыт Малайзии.

K I R I S H 
So‘nggi yillarda islomiy moliya global moliyaviy tizimning ajralmas qismiga aylanib bormoqda. Xususan, 

Malayziya bu sohada eng ilg‘or mamlakatlardan biri sifatida e’tirof etiladi. Mamlakatda islomiy moliya institutlari 
faqat diniy tamoyillarga amal qiluvchi muqobil tizim sifatida emas, balki iqtisodiy barqarorlikni mustahkamlovchi, 
ijtimoiy adolatni ta’minlovchi va barqaror rivojlanishni qo‘llab-quvvatlovchi muhim mexanizm sifatida 
qaraladi. Malayziya tajribasi shariatga asoslangan moliyaviy vositalarni zamonaviy iqtisodiy mexanizmlar 
bilan uyg‘unlashtirish, innovatsion moliyaviy mahsulotlarni joriy etish va ularni keng jamoatchilik o‘rtasida 
ommalashtirish orqali dunyoda o‘ziga xos “Malayziya modeli”ni shakllantirgan.

Bank Negara Malaysia (BNM)ning 2024-yilgi faoliyati aynan shu yo‘nalishda — progressiv, inklyuziv va 
qiymatga asoslangan islomiy moliya tizimini rivojlantirishga qaratilgan bo‘lib, u “Moliya sektorini rivojlantirish 
bo‘yicha yo‘l xaritasi 2022–2026” strategik hujjatining ustuvor maqsadlariga muvofiq amalga oshirilgan.

BNM o‘z faoliyatini uch asosiy yo‘nalishda tashkil etmoqda: birinchidan, qiymatga asoslangan moliyaviy 
innovatsiyalarni kuchaytirish, ikkinchidan, Shariatga muvofiq tartibga solish muhitini yanada qulaylashtirish, 
uchinchidan, Malayziyaning xalqaro islomiy moliya markazi sifatidagi mavqeini mustahkamlash. Ushbu 
yondashuv orqali nafaqat iqtisodiy o‘sishni jadallashtirish, balki ijtimoiy adolatni ta’minlash va yashil iqtisodiyotga 
o‘tishni tezlashtirish maqsad qilingan.

M A V Z U G A  O I D  A D A B I Y O T L A R  S H A R H I 
So‘nggi yillarda islomiy moliya tizimi va uning barqaror rivojlanish, inklyuziya hamda yashil iqtisodiyot bilan 

bog‘liqligi bo‘yicha jahon va mintaqaviy adabiyotlar sezilarli darajada kengaydi. Shu doirada O‘zbekistondagi 
tadqiqotlar ham mazkur yo‘nalishda ildiz otmoqda va Malayziya tajribasi bilan solishtirish imkonini bermoqda.

O‘zbekistonda yozilgan bir qator ilmiy maqolalarda islomiy moliya tizimining joriy holati va istiqbollari tahlil 
qilingan. Masalan, Hulkar Olimjonovna Botirova “Overview of Islamic Finance in Uzbekistan: Challenges and 
Prospects” nomli maqolasida O‘zbekistonda islomiy moliya loyihalarining imkoniyatlari, to‘siqlari va rivojlanish 
istiqbollari yoritilgan. Unda, ayniqsa, moliyaviy inklyuziya va barqaror rivojlanish nuqtayi nazaridan islomiy 
moliyaning imkoniyatlari qayd etilgan [1].

Shuningdek, Farrux Ashurboyev va Eldor Tuxsanov “O‘zbekistonda islom moliyasini joriy qilishning yo‘llari” 
maqolasida mamlakatdagi amaliy jihatlar va huquqiy asoslar ko‘rib chiqilgan. Mualliflar xususan, islomiy moliya 
institutlari faoliyatini yo‘lga qo‘yish uchun zarur bo‘lgan shariat normativlari, moliyaviy mahsulotlar va xususiy 
sektor bilan hamkorlikdagi muammolarni tahlil qilishga e’tibor qaratganlar [2].

Bundan tashqari, Dilnozaxon Dilovarxo‘jayeva tomonidan yozilgan “Islomiy banklar tizimi va ularning 
faoliyatini O‘zbekistonda rivojlantirish istiqbollari” maqolasida 2022-yilda islomiy banklar faoliyatining 
asosiy tamoyillari, foizsiz kreditlash, musharaka va mudoraba kabi instrumentlar tahlil qilingan. Ushbu ish 
O‘zbekistondagi islomiy bank tizimini o‘rganishda nazariy zamin yaratgan [3].

Adabiyotlar orasida, shuningdek, Sattarova Dilfuza Dilshodbekovna “Experience of Islamic Financial 
Organizations in CIS Countries and Opportunities to Use It Effectively in Uzbekistan” maqolasida MDH 
mamlakatlari kontekstida islomiy moliya tajribalari tahlil qilingan. Ushbu maqolada O‘zbekistondagi amaliyotga 
xorijiy tajribani tatbiq etish imkoniyatlari muhokama qilingan [4].

Mazkur adabiyotlar umumiy holda islomiy moliya tizimining normativ, institutsional va amaliy jihatlarini 
o‘rganayotgan bo‘lsa, Malayziya tajribasi 2024-yilda islomiy moliya tizimini progressiv va inklyuziv tarzda 
shakllantirish borasida strategik amallarni amalga oshirayotgan mamlakat sifatida adabiyotlarda alohida o‘rin 
egallaydi.

Masalan, O‘zbekistondagi tadqiqotlarda ko‘proq “shariat asosida islomiy banklarni joriy etish” yoki 
“kreditlash instrumentlari” masalalari muhokama qilingan bo‘lsa, Malayziyada e’lon qilingan hisobotlarga 
ko‘ra, islomiy moliya barqaror iqtisodiy o‘sish, yashil iqtisodiyotga o‘tish va moliyaviy inklyuziya kabi kengroq 
maqsadlar bilan bog‘langan. Bu jihat adabiyotlarda yetarlicha chuqur tahlil qilinmagan bo‘lishi mumkin, shu bois 
Malayziya tajribasi mazkur ilmiy doirani kengaytirishga xizmat qiladi.

Masalan, Botirova 2023-yilda islomiy moliya va yashil iqtisodiyot integratsiyasini o‘rganar ekan, 
O‘zbekistonda bu yo‘nalishning katta “potensial”ga ega ekanini ta’kidlagan [5]. Malayziya esa bu potensialni 
amalda — “Greening Halal Businesses”, SRI Sukuk va VBI mexanizmlari orqali — muvaffaqiyatli amalga 
oshirib bormoqda.

Shunday qilib, adabiyotlar sharhi shuni ko‘rsatadiki, O‘zbekistondagi ilmiy tadqiqotlar asosan islomiy 
moliyaning joriy strukturalari va qonunchilik bazasiga e’tibor qaratgan, ijtimoiy inklyuziya, yashil iqtisodiyot va 
eksportga yo‘naltirilgan halol biznes kabi yo‘nalishlar esa nisbatan kamroq yoritilgan. Malayziya tajribasi aynan 
shu kam yoritilgan yo‘nalishlarda strategik tashabbuslarni amalga oshirayotgani sababli, ushbu maqola ilmiy 
bo‘shliqlarni to‘ldirishga xizmat qiladi.

T A D Q I Q O T  M E T O D O L O G I YA S I 
Maqolada foydalanilgan ma’lumotlar Bank Negara Malaysia (BNM)ning 2024-yilgi yillik hisobotlari, Shariat 

Kengashi qarorlari, Qiymatga asoslangan vositachilik moliyalashtirish va investitsiya ta’sirini baholash tizimi 
bo‘yicha sektor yo‘riqnomalari hamda islomiy moliya bozorini tartibga soluvchi siyosat hujjatlaridan olingan. 
Ma’lumotlar kontent tahlili usuli yordamida qayta ishlanib, ularning ichki bog‘liqligi, maqosid Shariat tamoyillariga 
muvofiqligi va moliyaviy inklyuziyaga ta’siri baholandi.

Bundan tashqari, tahlilda statistik ma’lumotlardan ham foydalanilgan: 2023-yildan 2024-yilga o‘tish davrida 
islomiy banklarning umumiy moliya tizimidagi ulushi 45,6 foizdan 46,6 foizga, takaful sektorining ulushi esa 23,4 
foizdan 23,9 foizga oshgani qayd etilgan. Shu bilan birga, RM25,9 milliard miqdoridagi “yashil” moliyalashtirish 
loyihalari islomiy banklar tomonidan amalga oshirilgan [6].

T A H L I L  V A  N A T I J A L A R 
Malayziya islom moliya tizimining o‘ziga xos jihatlaridan biri — Qiymatga asoslangan vositachilik (Value-

based Intermediation, VBI) konsepsiyasining joriy etilganligidir. Ushbu yondashuv islomiy moliya institutlarining 
faoliyatini faqat daromad olish bilan cheklamay, balki iqtisodiy, ijtimoiy va ekologik qiymat yaratishga yo‘naltiradi. 
VBI konsepsiyasi orqali islomiy banklar jamiyatga ijobiy ta’sir ko‘rsatadigan va barqaror rivojlanishga xizmat 
qiladigan moliyaviy loyihalarni moliyalashtirishga e’tibor qaratmoqda.

Qiymatga asoslangan vositachilik — bu islomiy moliya institutlarining faoliyatini faqat foyda olishga emas, 
balki ijtimoiy, iqtisodiy va ekologik qiymat yaratishga yo‘naltiruvchi konsepsiyadir. Uning mohiyati shundan 
iboratki, moliyaviy vositachilik jarayonida yaratiladigan har bir iqtisodiy faoliyat shariat tamoyillariga muvofiq 
bo‘lib, adolat, barqarorlik, hamjihatlik va inson farovonligini ta’minlashga xizmat qilishi kerak.

Qiymatga asoslangan vositachilik konsepsiyasining asosiy maqsadi — islom moliya institutlarini “faoliyatdan 
qiymatga o‘tuvchi” bosqichga olib chiqishdir, ya’ni moliyaviy operatsiyalar orqali jamiyatga ijobiy ta’sir 
ko‘rsatadigan natijalarni yaratish. Bu yondashuv maqosid ash-shari’a (shariatning maqsadlari) konsepsiyasi 
bilan uzviy bog‘liq bo‘lib, inson hayoti, mulki, dini, aqli va naslini himoya qilish tamoyillarini iqtisodiy faoliyatga 
integratsiya qiladi.

Qiymatga asoslangan vositachilik konsepsiyasining asosiy yo‘nalishlari quyidagilardan iborat:
1.	 Ijtimoiy adolat va inklyuziya. Qiymatga asoslangan vositachilik orqali islomiy banklar moliyaviy 

xizmatlarni aholining barcha qatlamlariga, ayniqsa, past daromadli guruhlar va kichik tadbirkorlik subyektlariga 
yo‘naltiradi. Shu orqali moliyaviy tizimda tenglik va inklyuzivlik ta’minlanadi.

2.	 Barqaror rivojlanish va ekologik mas’uliyat. Islom moliya institutlari qiymatga asoslangan vositachilik 
tamoyillari asosida ekologik xavfsizlikni qo‘llab-quvvatlaydigan, yashil energiya va barqaror infratuzilma 
loyihalarini moliyalashtiradi. Shu orqali islom moliyasi Birlashgan Millatlar Tashkilotining Barqaror rivojlanish 
maqsadlari (SDG) bilan uyg‘unlashadi.

3.	 Axloqiy boshqaruv va shaffoflik. Qiymatga asoslangan vositachilik modeli islomiy banklar faoliyatida 
korporativ boshqaruv, mas’uliyat va hisobdorlik tamoyillarini kuchaytiradi. Bu esa mijozlar ishonchini 
mustahkamlab, moliyaviy barqarorlikni ta’minlaydi.

4.	 Innovatsiya va raqamli transformatsiya. Malayziyada qiymatga asoslangan vositachilik raqamli 
texnologiyalar bilan integratsiya qilingan. Fintech yechimlar orqali VBI asosida ishlab chiqilgan raqamli moliyaviy 
mahsulotlar (masalan, e-zakat, waqf-fintech, crowdfunding platformalari) aholining keng qatlamlariga moliyaviy 
xizmatlarni tezkor va shaffof tarzda yetkazib beradi [6].

Bank Negara Malaysia tomonidan 2022–2026-yillar uchun ishlab chiqilgan yo‘lxaritada qiymatga 
asoslangan vositachilik konsepsiyasi islom moliya sektorining markaziy ustuvor yo‘nalishi sifatida belgilangan. 
2024-yil holatiga ko‘ra, Malayziyaning barcha yirik islomiy banklari — Bank Islam Malaysia, CIMB Islamic va 
Maybank Islamic — qiymatga asoslangan vositachilik tamoyillarini o‘z strategiyalariga integratsiya qilgan.

Bank Negara Malaysia ma’lumotlariga ko‘ra, qiymatga asoslangan vositachilik asosida faoliyat yurituvchi 
banklarda:

• moliyaviy inklyuziya darajasi 15 foizga oshgan;
• barqaror investitsiyalar hajmi 27 foizga kengaygan;
• ijtimoiy mas’uliyatli moliyaviy mahsulotlar ulushi esa so‘nggi uch yilda ikki baravar ko‘paygan.
Ushbu natijalar Malayziyada islom moliyasi faqat iqtisodiy foyda vositasi emas, balki ijtimoiy va axloqiy 

rivojlanish omili sifatida qaralayotganini tasdiqlaydi (1,2-rasm).

1-rasm. 2020-2024-yillar oralig‘ida Malayziyada islom moliyasi va an’anaviy moliya ulushi1

1	  Muallif ishlanmasi.

2-rasm. 2023-2024-yillar oralig‘ida Malayziyada islom moliyasining ko‘rsatkichlari2

2024-yilda islomiy moliyalashtirish hajmi 1 133,0 milliard ringgitni tashkil etib, o‘tgan yilga nisbatan 7,9 
foizga oshdi. Bu ko‘rsatkich an’anaviy moliya tizimidagi 3,5 foizlik o‘sishdan deyarli ikki baravar yuqori. Bozor 
ulushi esa 46,6 foizga yetdi. Ushbu natija shariatga mos moliyaviy mahsulotlarga talab ortib borayotganini, 
ularning iqtisodiy barqarorlik va ijtimoiy ishonchni mustahkamlashdagi o‘rnini ko‘rsatadi.

Islomiy depozitlar 2024-yilda 1 029,0 milliard ringgit, investitsiya hisoblari esa 169,0 milliard ringgitni 
tashkil etdi. Yillik o‘sish mos ravishda 6,8 foizni tashkil etib, an’anaviy moliya sektoridagi 1,9 foizlik o‘sishdan 
uch baravar yuqori bo‘ldi. Bozor ulushi 43,2 foizga yetdi. Kapital yetarliligi nisbati 17,9 foiz bo‘lib, bu sog‘lom 
moliyaviy barqarorlikni ifodalaydi. Ushbu natijalar islom moliyaviy institutlarining risklarni baham ko‘rish va 
adolatli foyda taqsimoti tamoyillari asosida samarali boshqarilayotganini tasdiqlaydi.

Takaful (islomiy sug‘urta) fondi aktivlari hajmi 2024-yilda 59,6 milliard ringgitga yetib, 7,3 foizlik o‘sishni 
qayd etdi. Bozor ulushi 13,9 foizni tashkil etgan bo‘lsa-da, o‘sish sur’ati yuqori. Eng katta segment — oilaviy 
(family) takaful bo‘lib, bu aholining uzoq muddatli moliyaviy himoya va jamg‘arma ehtiyoji ortib borayotganini 
ko‘rsatadi.

Takaful badallari 2024-yilda 9,9 foizga o‘sib, umumiy hajmi 19,0 milliard ringgitga yetdi. Kapital yetarliligi 
nisbati 226,7 foizni tashkil etib, sug‘urta sektoridagi o‘rtacha ko‘rsatkichdan yuqori natija qayd etildi. Bu esa 
islomiy sug‘urta kompaniyalarining moliyaviy zarbalarga nisbatan yuqori bardoshlilikka ega ekanini bildiradi.

Umuman olganda, islom moliya sektori 2024-yilda Malayziya moliyaviy tizimining yarmiga yaqin qismini 
egalladi: islomiy moliyalashtirish umumiy kreditlarning 46,6 foizini, islomiy depozitlar 43,2 foizini, takaful esa 
sug‘urta bozorining 13,9–23,9 foizini tashkil etdi.

Malayziyaning “Greening Halal Businesses” (GHB) dasturi islomiy moliya sektorini yashil iqtisodiyotga 
integratsiyalash yo‘lidagi strategik tashabbus sifatida alohida ahamiyat kasb etadi. Ushbu dastur doirasida 
davlat va moliyaviy institutlar hamkorligida halol korxonalar, xususan kichik va o‘rta biznes subyektlarini 
energiya tejamkor texnologiyalarni joriy etishga yo‘naltirish choralari ko‘rilgan. Natijada, ushbu yondashuv 
eksport salohiyatini oshirish, operatsion xarajatlarni kamaytirish hamda atrof-muhitga salbiy ta’sirni qisqartirish 
orqali uzoq muddatli raqobatbardoshlikni mustahkamlashga xizmat qilmoqda.

Amaliy jihatdan GHB dasturi ikki bosqichli yordam mexanizmini o‘z ichiga oladi: “capacity building” 
(salohiyatni oshirish) va “carbon accounting” (uglerod hisobi) vositalarini qamrab olgan boshlang‘ich bosqich, 
shuningdek, ishtirokchi banklar orqali moliyaviy instrumentlar bilan qo‘llab-quvvatlanadigan keyingi bosqich. 
2025-yil budjeti doirasida ajratilgan RM15 millionlik grant dasturga dastlabki moliyaviy turtki bo‘lib xizmat 
qilmoqda. Ushbu mablag‘lar kichik va o‘rta biznes subyektlari uchun “yashil sertifikat” olish yoki energiya 
samarador texnologiyalarni xarid qilish kabi xarajatlarni qisman qoplash imkonini yaratadi. Bizning fikrimizcha, 
ushbu yondashuvning strategik ahamiyati shundaki, u bozorga kirish xarajatlarini kamaytirish bilan birga, yashil 
mahsulotlarga bo‘lgan talabni moliyaviy jihatdan rag‘batlantiradi. Natijada, halol sektor qiymat zanjiri bo‘ylab 
barqaror eksport oqimlari shakllanib, milliy daromad va bandlik darajasiga ijobiy ta’sir ko‘rsatadi.

2	  Bank Negara of Malaysianing 2024-yilgi reporti asosida muallif tomonidan tayyorlangan

CAKNA I va CAKNA II dasturlari esa davlat xaridlari doirasida kichik va o‘rta korxonalarning likvidligini 
ta’minlashga mo‘ljallangan amaliy moliyaviy instrumentlardir. 2021-yildan buyon CAKNA I orqali 305 ta kichik 
va o‘rta korxona RM919 million miqdorida qarzsiz moliyalashtirishdan foydalangan. Dasturning barcha vazirlik 
va shtat organlarini qamrab olishi moliyaviy yordamning tizimli va keng qamrovli ekanini ko‘rsatadi. CAKNA 
II esa, asosan, loyiha amalga oshirish bosqichida kichik pudratchilar (G1–G4 toifadagi korxonalar) uchun 
ishlab chiqilgan bo‘lib, ularning likvidlik muammolarini qisqa muddatda hal etishga yordam beradi. Shu tariqa, 
ushbu dasturlar davlat xaridlari tizimida kichik tadbirkorlarning ishtirokini mustahkamlash, pudratchilar zanjiriga 
bo‘lgan ishonchni oshirish va iqtisodiyotda pul aylanish tezligini saqlashga xizmat qilmoqda. Bizningcha, ushbu 
mexanizmlar nafaqat moliyaviy barqarorlikni, balki mahalliy bandlikni qo‘llab-quvvatlovchi ijtimoiy barqarorlik 
omili sifatida ham katta ahamiyatga ega.

“Maqasid Shariah Scorecard” (MSS) tizimi takaful sektorida joriy etilgan innovatsion qiymat o‘lchov 
platformasidir. Ushbu tizim orqali takaful operatorlari o‘z faoliyatini maqosid ash-shari‘a — ya’ni shariat 
maqsadlariga muvofiq tarzda baholash imkoniga ega bo‘ldilar. MSS tizimida asosiy natija ko‘rsatkichlari (KPIlar) 
moliyaviy bardoshlilik, samarali boshqaruv, jamiyatni kuchaytirish va axloqiy me’yorlarga amal qilish kabi to‘rtta 
ustuvor yo‘nalish bo‘yicha o‘lchanadi [9]. Ushbu yondashuv kompaniyalarni faqat moliyaviy samaradorlik bilan 
cheklanmasdan, ijtimoiy ta’sir, jamiyat manfaatlari va korporativ mas’uliyat darajasini ham hisobga olishga 
undaydi. Natijada, MSS tizimi takaful operatorlarini yanada shaffof va ijtimoiy mas’uliyatli faoliyat yuritishga 
yo‘naltiradi. Shuningdek, MSS indekslari orqali olingan ma’lumotlar siyosatchilar va regulyatorlarga ijtimoiy 
ta’sirga ega subsidiyalar yoki qo‘shimcha imtiyozlarni yanada maqsadli yo‘naltirish imkonini beradi. 

Yashil va ijtimoiy javobgarlik sukuklari (SRI Sukuk) bozorining 2024-yilda RM11,9 milliardga yetgani 
Malayziyada barqaror moliyalashtirish infratuzilmasi sezilarli darajada kengayganini ko‘rsatadi. 2017-yildan 
beri ushbu ko‘rsatkich to‘qqiz barobar o‘sgani kuzatilmoqda. Bunday o‘sish davlat va xususiy sektor o‘rtasidagi 
yashil investitsiyalarni moliyalashtirishdagi hamkorlikning kuchaygani, Yashil va ijtimoiy javobgarlik sukuklari 
tamoyillariga asoslangan loyiha portfellarining kengaygani hamda investorlarning ekologik va ijtimoiy ta’sirga 
ega aktivlarga bo‘lgan qiziqishi ortganini anglatadi.

Iqtisodiy jihatdan, sukuklar energiya o‘tish loyihalari, suv infratuzilmasi, sog‘liqni saqlash va ijtimoiy soha 
tashabbuslarini moliyalashtirish imkonini beradi. Siyosiy nuqtayi nazardan esa, ushbu mexanizm milliy energiya 
o‘tish strategiyasini moliyaviy jihatdan mustahkamlab, mamlakatni iqlim va ijtimoiy barqarorlik bo‘yicha global 
maqsadlarga yaqinlashtiradi.

“Wakalah bi al-khadamat” asosidagi Malayziya hukumatining investitsiya majburiyati (MGII) islomiy davlat 
investitsiya instrumentlari doirasida muhim innovatsiya sifatida e’tirof etiladi3. Ushbu mexanizm murabaha 
asosidagi an’anaviy strukturalarga nisbatan yanada moslashuvchan va zamonaviy bo‘lib, wakalah (agentlik) 
kontrakti orqali xizmat ko‘rsatish hamda investitsiyani tashkil etishga asoslanadi. Shariat Maslahat Kengashi 
tomonidan bu strukturani ma’qullash MGII instrumentining shariatga muvofiqligini ta’minlab, uni xalqaro 
investorlar uchun jozibador qiladi. Wakalah bi al-khadamat modelining afzalligi shundaki, u investorlar va davlat 
agentlari o‘rtasida huquqiy aniqlikni ta’minlaydi, shu orqali likvidlikni oshirib, davlat qimmatli qog‘ozlari bozorini 
shariatga muvofiq tarzda diversifikatsiya qiladi.

X U L O S A  V A  T A K L I F L A R
Malayziya tajribasi shuni ko‘rsatadiki, islomiy moliya tizimi nafaqat moliyaviy barqarorlikni, balki iqtisodiy 

adolat va ijtimoiy farovonlikni ham ta’minlash imkoniyatiga ega. Bank Negara Malaysia (BNM)ning 2024-yildagi 
faoliyati bu borada muhim konseptual yondashuvlarni amaliyotga tatbiq etgan. Ayniqsa, qiymatga asoslangan 
vositachilik tamoyillari orqali moliyaviy vositachilikni maqosid Shariatga moslashtirish va real iqtisodiyotga 
ta’sirini kuchaytirish bo‘yicha sezilarli yutuqlarga erishilgan.

Shariat Kengashining 2024-yilgi qarorlari esa Shariat asosida zamonaviy moliyaviy instrumentlarni 
kengaytirish uchun huquqiy asos yaratdi. Masalan, “prognoz asosida risklardan himoyalanish” mexanizmining 
risklarni oldindan boshqarish vositasi sifatida Shariatga muvofiq deb e’tirof etilishi yoki “tavarruq” amaliyotiga 
oid yangilangan me’yorlar — bularning barchasi islomiy moliyani global moliyaviy tizim bilan uyg‘unlashtirishga 
xizmat qilmoqda.

Yashil sukuklar, vaqf asosidagi moliyaviy vositalar va ijtimoiy ta’sirli investitsiyalar orqali islomiy moliya 
nafaqat barqarorlikni, balki Birlashgan Millatlar Tashkilotining Barqaror taraqqiyot maqsadlari (SDG) bilan uyg‘un 
iqtisodiy modellarni ham shakllantirmoqda. Shu nuqtayi nazardan, Malayziya islomiy moliyani “progressiv va 
inklyuziv iqtisodiy o‘sish” modeli sifatida targ‘ib etayotgan eng ilg‘or mamlakatlardan biri hisoblanadi.

3	 Malayziya hukumatining investitsiya majburiyati — bu Malayziya hukumati tomonidan chiqariladigan islomiy davlat qimmatli qog‘ozlari 
bo‘lib, u shariat tamoyillariga muvofiq investitsiya instrumenti sifatida ishlab chiqilgan. U orqali davlat ichki va tashqi bozorlardan 
mablag‘ jalb qiladi, ya’ni bu — davlat qarzini islomiy asosda boshqarish vositasidir.

Yuqoridagi tahlillar shuni tasdiqlaydiki, 2024-yilda Malayziyada islomiy moliya sektori strategik innovatsiyalar, 
normativ yengilliklar va xalqaro hamkorlik orqali sezilarli o‘sishga erishdi. BNM tomonidan amalga oshirilgan 
siyosatlar nafaqat iqtisodiy, balki ijtimoiy va ekologik jihatdan ham ijobiy natijalar berdi.

Kelgusida ushbu model boshqa musulmon mamlakatlari, xususan Markaziy Osiyo davlatlari uchun ham 
islomiy moliya tizimini modernizatsiya qilishda namuna bo‘lishi mumkin. Shariatga asoslangan, barqaror va 
inklyuziv moliya tizimi iqtisodiy adolatni ta’minlash, kambag‘allikni kamaytirish hamda yashil iqtisodiyotni 
rivojlantirish uchun muhim mexanizm sifatida o‘z dolzarbligini saqlab qoladi.

